
દેવો ઊચુઃ ।
જય જય લોકપાલ જય પદ્મનાભ ભૂધરણ ।
જય જય ચાદિદેવ બહુકારણ॥ ૨॥
જય જય વાસુદેવ જય સચ્ચરણ સત્કરણ ।
જય જય દિવ્યમીન જયત્રિદશવર॥ ૩॥
જય જય જલધિશયન જય જય યોગેશ જય દેવધર ।
જય જય વિશ્વમૂર્તે જય ચક્રધરા॥ ૪॥
જય જય ભૂતનાથ જય શ્રીનિવાસ જય જય યોગિવર ।
જય જય સૂર્યનેત્ર જય દેવ વરાહ॥ ૫॥
જય જય કૈટભારે જય જય વેદવર ।
જય જય કૂર્મરૂપ જય યજ્ઞવર॥ ૬॥
જય જય કમલનાભ જય શૈલધર ।
જય જય યોગેશ જય વેગધર॥ ૭॥
જય જય વિશ્વમૂર્તે જય ચક્રધર ।
જય જય ભૂતનાથ જય ધરણીધર॥ ૮॥
જય જય શેષશાયિઞ્જય પીતવાસ ।
જય સોમકાન્ત જય યોગવાસ જય જય॥ ૯॥
દહનચક્ર જય ધર્મવાસ જય જય ।
ગુણનિધાન જય શ્રીનિવાસ જય જય॥ ૧૦॥
ગરુડાસન જય સુખનિવાસ જય જય ।
જય જય ધર્મકાન્ત જય જય મતિનિવાસ॥ ૧૧॥
જય જય ગહનગેહનિવાસ ।

1



પુરુષોત્તમક્ષેત્રયાત્રા ફલવર્ણનમ્

જય જય યોગિગમ્ય જય મખનિવાસ॥ ૧૨॥
જય જય વેદવેદ્ય જય શાન્તિકર ।
જય જય યોગિચિન્ત્ય જય પુષ્ટિકર॥ ૧૩॥
જય જય જ્ઞાનમૂર્તે જય કમલાકર ।
જય જય ભાવવેદ્ય જય મુક્તિકર॥ ૧૪॥
જય વિમલદેહ જય જય સત્ત્વનિલય ।
જય જય ગુણસમૂહ જય જય યજ્ઞકર॥ ૧૫॥
જય જય ગુણવિહીન જય જય મોક્ષકર ।
જય જય ભૂહિરણ્ય જય જય કાન્તિયુત॥ ૧૬॥
જય લોકશરણ્ય જય જય લક્ષ્મીપતે ।
જય પઙ્કજાક્ષ જય જય સૃષ્ટિકર॥ ૧૭॥
જય યોગયુત જયાતસીકુસુમશ્યામદેહ ।
જય જય સમુદ્રાવિષ્ટદેહ જય લક્ષ્મીપઙ્કજભોગદેહ॥ ૧૮॥
જય જય ભક્તિભાવન લોકગેય ।
જય લોકકાન્ત જય પરમશાન્ત॥ ૧૯॥
જય જય પરમસાર જય ચક્રધર ।
જય ભોગિયુત જય નીલામ્બર॥ ૨૦॥
જય સાઙ્ખ્યનુત જય કલુષહર ।
જય કૃષ્ણ જગન્નાથ જય સઙ્કર્ષણાનુજ॥ ૨૧॥
જય જય પદ્મપલાશાક્ષ જય વાઞ્છિતફલપ્રદ ।
જય માલાવૃતોરસ્ક જય ચક્રગદાધર॥ ૨૨॥
જય પદ્માલયાકાન્ત જય વિષ્ણો નમોઽસ્તુ તે ।
એવં સ્તુત્વા તદા દેવાઃ શક્રાદ્યા દૃષ્ટમાનસાઃ॥ ૨૩॥
સિદ્ધચારણગન્ધર્વા યે ચાન્યે સ્વર્ગવાસિનઃ ।
દૃષ્ટ્વા સ્તુત્વા નમસ્કૃત્ય તદ્ગતેનાન્તરાત્મના॥ ૨૪॥
કૃષ્ણં રામં સુભદ્રાં ચ યાન્તિ સ્વં સ્વં નિવેશનમ્ ।
કપિલાશતદાનેન યત્ફલં પુષ્કરે સ્મૃતમ્॥ ૨૫॥

તત્ફલં કૃષ્ણમાલોક્ય મઞ્ચસ્થં સહલાયુધમ્ ।
કન્યાશતપ્રદાનેન યત્ફલં સમુદાહૃતમ્॥ ૨૬॥
તત્ફલં કૃષ્ણમાલોક્ય મઞ્ચસ્થં લભતે નરઃ ।
શતનિષ્કસુવર્ણેન ભૂમિદાનેન યત્ફલમ્॥ ૨૭॥
તત્ફલં ચાન્નદાનેન સર્વાતિથ્યેન યત્ફલમ્ ।
વૃષોત્સર્ગેણ વિધિવદ્ગ્રીષ્મે તોયપ્રદાનતઃ॥ ૨૮॥
તિલધેનુપ્રદાનેન ગજાશ્વરથદાનતઃ ।
ચાન્દ્રાયણેન ચીર્ણેન તથા માસોપવાસતઃ॥ ૨૯॥
યત્ફલં સર્વતીર્થેષુ વ્રતૈર્દાનૈશ્ચ યત્ફલમ્ ।
સસુભદ્રૌ રામકૃષ્ણૌ તલ્લભેદ્વીક્ષ્ય મઞ્ચગૌ॥ ૩૦॥
તસ્માન્નરોઽથવા નારી પશ્યેત્તં પુરુષોત્તમમ્ ।
સ્નાનશેષેણ કૃષ્ણસ્ય તોયેન યદિ મોહિનિ॥ ૩૧॥
વન્ધ્યા મૃતપ્રજા વાપિ દુર્ભગા ગ્રહપીડિતાઃ ।
રાક્ષસાદ્યૈર્ગૃહીતા વા તથા રોગૈશ્ચ સંહતાઃ॥ ૩૨॥
સદ્યસ્તાઃ શુદ્ધિમાયાન્તિ વિધિના હ્યભિષેચિતાઃ ।
પ્રાપ્નુન્વિતીપ્સિતાન્કામાન્યાન્યાન્વાઞ્છન્તિ સુપ્રભે॥ ૩૩॥
પુણ્યાનિ યાનિ તોયાનિ સન્ત્યન્યાનિ ધરાતલે ।
તાનિ સ્નાતાવશેષસ્ય કલાં નાર્હન્તિ ષોડશીમ્॥ ૩૪॥
તસ્માત્સ્નાનાવશેષેણ જલેન જલશાયિનઃ ।
અભ્યુક્ષેત્સર્વગાત્રાણિ સર્વકામપ્રદેન ચ॥ ૩૫॥
સ્નાતં પશ્યન્તિ યે કૃષ્ણં વ્રજન્તં દક્ષિણામુખમ્ ।
બ્રહ્મહત્યાદિભિઃ પાપૈર્મુચ્યન્તે તે ન સંશયઃ॥ ૩૬॥
શાસ્ત્રેષુ યત્કલં પ્રોક્તં ત્રિઃપ્રદક્ષિણયા ભુવઃ ।
દૃષ્ટ્વા નરો લભેત્કૃષ્ણં તત્ફલં દક્ષિણામુખમ્॥ ૩૭॥
તીર્થયાત્રાફલં યત્તુ પૃથિવ્યાં સમુદાહૃતમ્ ।
દૃષ્ટ્વા યાન્તં લભેત્કૃષ્ણં તત્ફલં દક્ષિણામુખમ્॥ ૩૮॥
ગઙ્ગાદ્વારે  ચ કુબ્જામ્રે કુરુક્ષેત્રેઽર્કપર્વણિ ।
પુષ્કરાદિષુ ચાન્યેષુ યત્ફલં સ્નાનતઃ સ્મૃતમ્॥ ૩૯॥

તત્ફલં દક્ષિણાસ્યં તુ કૃષ્ણં યાન્તં નિરીક્ષ્ય ચ ।
અથ કિં  બહુનોક્તેન યત્ફલં પુણ્યકર્મણઃ॥ ૪૦॥
વેદશાસ્ત્રપુરાણેષુ ભારતે સંહિતાદિષુ ।
તત્ફલં વીક્ષ્ય દક્ષાસ્યૌ સુભદ્રૌ બલકેશવૌ॥ ૪૧॥
ગુણ્ડિચામણ્ડપં યાન્તં યે પશ્યન્તિ રથે સ્થિતમ્ ।
સભદ્રં સબલં કૃષ્ણં તે યાન્તિ ભવનં હરેઃ॥ ૪૨॥
ગુણ્ડિચાયાનસમયે ફાલ્ગુન્યાં વિષુવે તથા ।
સકૃદ્યાત્રાં નરઃ કૃત્વા  વિષ્ણુલોકં પ્રગચ્છતિ॥ ૪૩॥
યાવતીઃ કુરુતે મર્ત્ત્યો યાત્રાઃ શ્રીપુરુષોત્તમે ।
તાવત્કલ્પં વિષ્ણુલોકે વસેદિતિ વિનિશ્ચયઃ॥ ૪૪॥
યાત્રા દ્વાદશ સમ્પૂર્ણા યદા સ્યુર્વિધિનન્દિનિ   ।
તદા પ્રતિષ્ઠાં કુર્વીત વિધિના પાપનાશિનિ॥ ૪૫॥
જ્યેષ્ઠમાસિ સિતે પક્ષે હ્યેકાદશ્યાં સમાહિતઃ ।
ગત્વા જલાશયં પુણ્યમાચમ્ય પ્રયતઃ શુચિઃ॥ ૪૬॥
આવાહ્ય સર્વતીર્થાનિ ધ્યાત્વા નારાયણં તથા ।
તતઃ સ્નાનં પ્રકુર્વીત વિધિબોધિતવર્ત્મના॥ ૪૭॥
સ્નાત્વા સમ્યક્તતો દેવાનૃષીંશ્ચાપિ  પિતૄન્સ્વકાન્ ।
સન્તર્પયેત્તથાન્યાંશ્ચ નામગોત્રોક્તિપૂર્વકમ્॥ ૪૮॥
ઉત્તીર્ય વાસસી ધૌતે નિર્મલે પરિધાય ચ ।
ઉપસ્પૃશ્ય વિધાનેન તથોપસ્થાય ભાસ્કરમ્॥ ૪૯॥
વેદમાતરમાવર્ત્ય પુણ્યામષ્ટોત્તરં શતમ્ ।
સૌરમન્ત્રાંસ્તથા ચાન્યાંસ્ત્રિઃ પરીત્ય નમેદ્રવિમ્॥ ૫૦॥
વેદોક્તં ત્રિષુ વર્ણેષુ સ્નાનં જપ્યમુદાહૃતમ્॥ ૫૧॥
સ્ત્રીશૂદ્રયોર્વરારોહે વેદોક્તવિધિવર્જિતમ્   ।
તતો વ્રજેન્મન્દિરસ્થં ભક્ત્યા શ્રીપુરુષોત્તમમ્॥ ૫૨॥
પ્રક્ષાલ્ય હસ્તૌ પાદૌ ચ ઉપસ્પૃશ્ય યથાવિધિ ।
ઘૃતેન સ્નાપયેદ્દેવં ક્ષીરેણ તદનન્તરમ્॥ ૫૩॥

મધુગન્ધોદકેનાપિ તીર્થચન્દનવારિણા ।
તતો વસ્ત્રયુગં શ્રેષ્ઠં ભક્ત્યા તં પરિધાપયેત્॥ ૫૪॥
ચન્દનાગુરુકર્પૂરૈઃ કુઙ્કુમેન  વિલેપયેત્ ।
પૂજયેત્પરયા ભક્ત્યા પદ્મૈશ્ચ પુરષોત્તમમ્॥ ૫૫॥
સમ્પૂજ્યૈવં જગન્નાથં ભુક્તિમુક્તિપ્રદં હરિમ્ ।
ધૂપં ચાગુરુસંયુક્તં દેહે દેવસ્ય ચાગ્રતઃ॥ ૫૬॥
ગુગ્ગુલં ચ સુનિષ્પૂતં દહેદ્ઘૃતસમન્વિતમ્  ।
દીપં પ્રજ્વાલયેદ્ભક્ત્યા યથાશક્તિ ઘૃતેન વૈ॥ ૫૭॥
અન્યાંશ્ચ દીપકાન્દદ્યાદ્દ્વાદશૈવ  સમાહિતઃ ।
ગોઘૃતેન તુ દેવેશિ તિલતૈલેન વા પુનઃ॥ ૫૮॥
નૈવેદ્યં પાયસાપૂપશષ્કુલીવેષ્ટકાનિ ચ ।
મોદકં ફાણિકં ચાન્યત્ફલાનિ ચ નિવેદયેત્॥ ૫૯॥
એવં પઞ્ચોપચારેણ સમ્પૂજ્ય પુરુષોત્તમમ્ ।
ૐ નમઃ પુરુષોત્તમાયેતિ જપેદષ્ટોત્તરં શતમ્॥ ૬૦॥
તતઃ પ્રસાદયેદ્દેવં દણ્ડવત્પ્રણિપત્ય ચત ।
તતોઽચર્યેદ્ગુરું ભક્ત્યા પુષ્પવસ્ત્રાનુલેપનૈઃ॥ ૬૧॥
નાનયોરન્તરં યસ્માદ્વિદ્યતે વિધિર્નન્દિનિ ।
દેવસ્યોપરિ કુર્વીત મણ્ડપં સુસમાહિતઃ॥ ૬૨॥
નાનાપુષ્પૈઃ સુવિશદં વિચિત્રં મણ્ડલં પુરઃ ।
કૃત્વાવધારણં  પશ્ચાજ્જાગરં કારયેન્નિશિ॥ ૬૨-૬૩॥
કથાં ચ વાસુદેવસ્ય ગીતિકાં ચાપિ કારયેત્ ।
ધ્યાયન્પઠન્સ્તુવન્દેવં પ્રણયેદ્રજનીં  બુધઃ॥ ૬૪॥
તતઃ પ્રભાતે વિમલે દ્વાદશ્યાં દ્વાદશૈવ તુ ।
નિમન્ત્રયેદ્વ્રતસ્નાતાન્બ્રાહ્મણાન્વેદપારગાન્॥ ૬૫॥
ઇતિહાસપુરાણજ્ઞાઞ્છ્રોત્રિયાન્સંયતેન્દ્રિયાન્  ।
સ્નાત્વા સમ્યગ્વિધાનેન ધૌતવાસા જિતેન્દ્રિયઃ॥ ૬૬॥
સ્નાપયેત્પૂર્વવદ્ભક્ત્યા તત્રસ્થં પુરુષોત્તમમ્ ।

ગન્ધૈઃ પુષ્પૈસ્તૂપહારૈર્નૈવેદ્યૈર્દીપકૈસ્તથા॥ ૬૭॥
ઉપચારૈર્બહુવિધૈઃ  પ્રણિપાતૈઃ પ્રદક્ષિણૈઃ ।
જાપ્યસ્તુતિનમસ્કારૈર્ગીતવાદ્યૈર્મનોહરૈઃ॥ ૬૮॥
સમ્પૂજ્યૈવં જગન્નાથં બ્રાહ્મણાન્પૂજયેત્તતઃ ।
દ્વાદશૈવ તુ ગાસ્તેભ્યો દત્ત્વા કનકમેવ ચ॥ ૬૯॥
છત્રોપાનદ્યુગં ચાર્પ્ય કાંસ્યપાત્રં ચ ભક્તિતઃ ।
તતસ્તાન્ભોજયેદ્વિપ્રાન્ભોજ્યં પાયસપૂર્વકમ્॥ ૭૦॥
પક્વાન્નં ભક્ષ્યભોજ્યં ચ સગુડં શર્કરાન્વિતમ્ ।
તતો ભુક્ત્વા સુસન્તૃપ્તાન્બ્રાહ્મણાન્સુસ્થમાનસાન્॥ ૭૧॥
દ્વાદશૈવોદકુમ્ભાંશ્ચ ગ્રાહયેત્તાન્સમોદકાન્ ।
દક્ષિણાં ચ યથાશક્તિ વિષ્ણુતુલ્યં વિરિઞ્ચિજે॥ ૭૨॥
સુવર્ણવસ્ત્રગોધાન્યૈર્દ્રવ્યૈશ્ચાન્યૈર્વરૈર્બુધઃ ।
સમ્પૂજ્ય તાન્નમસ્કૃત્ય ઇમં મન્ત્રમુદીરયેત્॥ ૭૩॥
સર્વવ્યાપી જગન્નાથઃ શઙ્ખચક્રગદાધરઃ ।
અનાદિનિધનો દેવઃ પ્રીયતાં પુરુષોત્તમઃ॥ ૭૪॥
ઇત્યુચ્ચાર્ય તતો વિપ્રાંસ્ત્રિઃ પરિક્રમ્ય સાદરમ્ ।
પ્રણમ્ય શિરસા ભક્ત્યા સાચાર્યાંસ્તાન્વિસર્જયેત્॥ ૭૫॥
તતસ્તાન્બ્રાહ્મણાન્ભક્ત્યા ચાસીમાન્તમનુવ્રજેત્ ।
અનુવ્રજ્ય તુ તાન્વિપ્રાન્નમસ્કૃત્ય નિવર્ત્ય ચ॥ ૭૬॥
બાન્ધવૈઃ સ્વજનૈર્યુક્તસ્તતો ભુઞ્જીત વાગ્યતઃ ।
એવં કૃત્વા  નરઃ સમ્યઙ્નારી  વા લભતે ફલમ્॥ ૭૭॥
અશ્વમેધસહસ્રસ્ય રાજસૂયશતસ્ય ચ ।
અતીતં શતમુદ્ધૃત્ય પુરુષાણાં નરોત્તમઃ॥ ૭૮॥
ભવિષ્યચ્ચ શતં દેવિ દિવ્યરૂપધરોઽવ્યયઃ ।
સર્વલક્ષણસમ્પન્નઃ સર્વાલઙ્કારભૂષિતઃ॥ ૭૯॥
સર્વકામસમૃદ્ધાત્મા ગુણરૂપવયોઽન્વિતઃ ।
સ્તૂયમાનોઽથ ગન્ધર્વૈરપ્સરોભિઃ સમન્તતઃ॥ ૮૦॥

વિમાનેનાર્કવર્ણેન કામગેન સ્થિરેણ ચ ।
પતાકાધ્વજયુક્તેન શતસૂર્યપ્રભેણ ચ॥ ૮૧॥
ઉદ્દ્યોતયન્દિશઃ  સર્વા આકાશે વિગતક્લમઃ ।
યુવા મહાબલો ધીમાન્વિષ્ણુલોકં સ ગચ્છતિ॥ ૮૨॥
તત્ર કલ્પશતં યાવદ્ભુઙ્ક્તે ભોગાન્યથેપ્સિતાન્ ।
સ્તુતો મુનિવરૈર્દેવિ તિષ્ઠેશ્ચ વિગતજ્વરઃ॥ ૮૩॥
યથા દેવો જગન્નાથઃ શઙ્ખચક્રગદાધરઃ  ।
તથાઽસૌ મુદિતો દેવિ ધૃત્વા રૂપં ચતુર્ભુજમ્॥ ૮૪॥
ભુક્ત્વા તત્ર વરાન્ભોગાન્ક્રીડિત્વા સુચિરં સતિ ।
તદન્તે બ્રહ્મસદનમાયાત્યખિલકામદમ્॥ ૮૫॥
સિદ્ધવિદ્યાધરૈશ્ચાપિ શોભિતં સુરકિન્નરૈઃ ।
કાલં નવતિકલ્પં તુ તત્ર ભુક્ત્વા સુખં નરઃ॥ ૮૬॥
રુદ્રલોકં સમાયાતિ સુખદં સેવિતં સુરૈઃ ।
સિદ્ધવિદ્યાધરૈર્યક્ષૈર્ભૂષિતં દૈત્યદાનવૈઃ॥ ૮૭॥
અશીતિકલ્પકાલં તુ તત્ર ભુક્ત્વા સુખં નરઃ ।
તદન્તે યાતિ ગોલોકં સર્વભોગસમન્વિતમ્॥ ૮૮॥
સુરસિદ્ધાપ્સરોભિશ્ચ શોભિતં સુમનોહરમ્ ।
તત્ર સપ્તતિકલ્પં તુ ભુક્ત્વા ભોગાનભીપ્સિતાન્॥ ૮૯॥
પશ્ચાદાયાતિ વૈ લોકં પ્રાજાપત્યમનુત્તમમ્ ।
ષષ્ટિકલ્પં સુખં તત્ર ભુક્ત્વા નાનાવિધં મુદા॥ ૯૦॥
તદન્તે શક્રભવનં નાનાશ્ચર્યં સમાવ્રજેત્ ।
આગત્ય તત્ર પઞ્ચાશત્કલ્પં ભુક્ત્વા સુખં નરઃ॥ ૯૧॥
પ્રપદ્યતેઽમરગૃહાન્વિમાનૈઃ સમલઙ્કૃતાન્ ।
ચત્વારિંશત્કત્લ્પકાલં   ભોગાન્ભુક્ત્વા સુદુર્લભાન્॥ ૯૨॥
નાક્ષત્રં લોકમાયાતિ નાનાસૌખ્યસમન્વિતમ્ ।
તત્ર ભુક્ત્વા વરાન્ભોગાંસ્ત્રિંશત્કલ્પં   યથેપ્સિતાન્॥ ૯૩॥
તસ્માદ્ગચ્છતિ તં લોકં શશાઙ્કસ્ય વિરિઞ્ચિજે ।
યત્ર તિષ્ઠતિ સોમોઽસૌ સર્વદેવૈરલઙ્કૃતઃ॥ ૯૪॥

તત્ર વિંશતિકલ્પં   તુ ભુક્ત્વા ભોગં સુદુર્લભમ્ ।
આદિત્યસ્ય તતો લોકમાયાતિ સુરપૂજિતમ્॥ ૯૫॥
તત્ર ભુક્ત્વા શુભાન્ભોગન્દશકલ્પં સુનિર્વૃતઃ ।
તસ્માદાયાતિ ભવનં ગન્ધર્વાણાં સુદુર્લભમ્॥ ૯૬॥
તત્ર ભોગાન્સમસ્તાંશ્ચ કલ્પમેકં યથાસુખમ્ ।
ભુક્ત્વા ચાયાતિ મેદિન્યાં રાજા ભવતિ ધાર્મિકઃ  ॥ ૯૭॥
ચક્રવર્તી મહાવીર્યો ગુણૈઃ સર્વૈરલઙ્કૃતઃ ।
કૃત્વા  રાજ્યં તુ ધર્મેણ યજ્ઞૈરિષ્ટ્વા સદક્ષિણૈઃ॥ ૯૮॥
તદન્તે યોગિનાં લોકં ગત્વા મોક્ષપ્રદં શિવમ્ ।
તત્ર ભુક્ત્વા વરાન્ભોગાન્યાવદાભૂતસમ્પ્લવમ્॥ ૯૯॥
તસ્માત્પુનરિહાયાતો જાયતે યોગિનાં કુલે॥ ૧૦૦॥
પ્રવરે વૈષ્ણવે ભદ્રે દુર્લભે સાધુસમ્મતે ।
ચતુર્વેદી વિપ્રવરો બ્રહ્મયજ્ઞપરઃ સતિ॥ ૧૦૧॥
વૈષ્ણવં યોગમાસાદ્ય કૈવલ્યં મોક્ષમાપ્નુયાત્ ।
એવં યાત્રાફલં તુભ્યં પ્રોક્તં શ્રીપુરુષોત્તમે॥ ૧૦૨॥
ભુક્તિમુક્તિપ્રદં નૄણાં કિમન્યચ્છ્રોતુમિચ્છસિ ॥ ૧૦૩॥
ઇતિ શ્રીબૃહન્નારદીયપુરાણોત્તરભાગે મોહિનીવસુસંવાદે
પુરુષોત્તમક્ષેત્રમાહાત્મ્યે પુરુષોત્તમક્ષેત્રયાત્રા
ફલવર્ણનં નામૈકષષ્ટિતમોઽધ્યાયઃ॥ ૬૧॥
બૃહન્નારદીયપુરાણ । ઉત્તરભાગ । અધ્યાય ૬૧/૨-૨૩ ૨૪-૧૦૩॥

